
Ormelid er ein høgdegard med stor tidsdjupne og eit rikhaldig kulturlandskap. Den vertikale 
driftsstrukturen som strekkjer seg frå vel 400 m.o.h. til 1270 m.o.h har vore avgjerande for 
livsgrunnlaget i Ormelid i fleire tusen år. Sørvendt tunområde med sikker kornavling og ei utmark der 
ein kunne hausta for å livberga husdyra gjennom vinteren har vore den berande driftsforma fram til 
våre dagar. Samla har dette resultert i fylgjande:  

• Tunområdet med 850 daa kring tunet vart freda etter kulturminnelova §§15 og 19 i 2010 

• Delar av innmarka er klassifisert som «Utvalgt natutype» jfr Naturmangfaldslova § 52 – 
omfatta av forskrift om Trua naturtype - slåttemark  

• Utvald kulturlandskap i Landbruket – UKL 2017 
 
Fredingsføremålet:  

Føremålet med områdefredinga er å bevare verknaden av kulturminnet i miljøet og å 

beskytte vitskaplege interesser som knyter seg til det. For høgdegardane i Sogn var den 

vertikale driftsstrukturen avgjerande for livberginga og føremålet med områdefredinga å 

sikre at denne samanhengen også i framtida vert lesbar. Dette skal sikrast gjennom å 

oppretthalde anlegget sin karakter med bygningar, tufter/ruinar, bakkemurar og steingardar, 

samt sikre samspelet mellom tunet, innmarka og utmarka med to stølsområde slik det 

framstår i dag.»  

 
Då Ormelid i 2017 kom med I UKL var ikkje stiftinga nok kjend med fylgjande:  

• Veitene frå Vetlaflui / Øvstestølen - tunområdet 

• Varderekka langs Dølevegen på Vetlaflui 
 
 

Ormelid – eit komplett kulturmiljø og eit attraktivt turmål 
Området har lange tradisjonar knytt til ferdsel over fjellet til Lom. Øvstestova i tunet vert også kalla 
Herberge. Dette tilseier ein lang overnattingstradisjon. Stiftinga har som mål og opna opp  for 
dagsbesøkjande i 2023. Då skal steinstova også vera ferdig restaurert i tillegg til Stabburet, 
øvstestova og Nilsastova som var ferdige i 2020. også selet på Nedstestølen skal då vera ferdig.  
Talet på besøkjande er aukande for kvart år. Frå parkeringsplassen er det ca 2,5 km å gå på 
traktorveg. Besøkstalet er forventa å auka når ein kjem i gang med omvising og enkel servering.   
 
Kulturmiljøet i Ormelid er ein mosaikk av svært mange element – både i innmark og utmark.  
Vatn og veg er sentrale element i den historiske infrastrukturen som vart gradvis utbygd gjennom 
mange hundre år. Samla var dette svært store prosjekt der utallige årsverk vart lagt ned. For å forstå  



 
 

Veitene  
Ormelid ligg i eit nedbørfattig område i overgangen mellom indre fjordstrøk på Vestlandet og indre 
fjellbygder på austlandet.  
Det er lite som er ålment kjent om veitesystemet i Ormelid. Hausten 2019 var underteikna på tur 
Ormelid – Stølsdalen – Øvste Stølsdalen – Ormlid via Vetlaflui og det var fyrste gong eg fekk eit visst 
inntrykk av omfanget. Sommaren 2020 var det synfaring på Øvstestølen med fylkeskommune, 
fylkesmannen og stiftinga der ein såg på delar av veita – akvadukten og grøfta.  
 
 
Veitene frå Vetlaflui til Ormelid er ein kombinasjon av naturlege grøver og veiter skapt for 
menneskehand. Det er fleire parti med oppmuringar, parti som er hogge ut i fjell eller gravd opp for 
hand. Delar av veitene kan vera steinsette, men dette må undersøkast nærare. 
 
Vest for Vetlaflui er det to parti med oppmuringar. Kva funksjon dei har hatt er noko uklart. Den mot 
aust er truleg for å leia vatn -  
 
Kor gamalt dette veitesystemet er veit me ikkje og heller ikkje kor lenge det var i bruk. Me veit heller 
ikkje kor mykje som er tilrettelagt og kva som er naturlege grøver (bekkar). Dateringar på ei kisteveit i 
innmarka til Ormelid viser at den var i bruk 14-1600 talet (ulike dateringar ), men som arkeologar trur 
er eldre.  
 
Det me veit er at naboane i aust – i Lom og Skjåk – hadde god kunnskap om bygging av vatningsveiter 
og me veit også at lomværer var lenger ute i Luster og bygde eit omfattande veitesystem i området 
Engjadalen / Nes / Høyheimsvik. Det nære hopehavet mellom folket i fjellbygdene i Luster og 
Ottadalen er velkjent og me reknar det som sannsynleg at lomværer kan ha vore med og bygd 
veitene i Ormelid.  
 
Eg har hatt fleire turar opp i utmarka frå Ormelid utan at eg enno har kunna konkret påvisa kvar veita 
går mellom Øvstestølen og innmarka. I mai då synfaring er lettast pga låg vegetasjon, ligg snøen på 
Øvstestølen og utover sommaren er det andre oppgåver i gardsområdet som har hatt prioritet.  Eg 
reknar med at ei planlagd synfaring på vårparten 2022 kan avdekka kvar veita gjekk frå Øvstestølen 
og ned i Ormelid. Terrenget på Øvstestølen er marginal i høve å finna fallretninga på vatnet, men 
diverse flyfoto og flyfoto i 3D-format er gode reiskapar til å lokalisera dei.  
 
Murar og akvadukter 
Vest for Vetlaflui er det to større oppmuringar. Den fyrste er tydeleg på å leia vatn – men den andre 
er eg usikker på (sjå bilete).  
 
Oppmuringa der vatnet kjem ned mot Øvstestølen tyder på at dette er ein akvadukt. Veita deler seg 
mot dei to gardane. I retning Ormelid er det bygd opp ein akvedukt på kanskje 50 meter og 1,5 meter 
brei. Dette er for å føra vatnet over ei «dump» i terrenget. Muren kan vera 50-80 cm høg, det er lagt 
store steinheller nedover med torv på kantane for å leia vatnet fram mot ei veit som har ei form som 
grøft. Denne er igjen lagt med ei helling for å få maksimal utbyte av det låge fallet som er i området. 
Veita går så i retning eit myrlendt område som tidlegare kan ha vore ei lita tjern.  
 
I dette området vart det under Vestlandsgardprosjektet på 1990-talet gjennomført dateringar i ei 
gamal tuft som viste aktivitet i åra AD 1015 – 1220.  
 
Registrering av veiter i Innmarka - UKL-tiltak  



Vatningsvatnet som kom ned frå fjellet vart spreidd vidare i innmarksområde gjennom eit 
grøftesystem som er både lukka og opent. Om veiter har fungert som drenering er vanskeleg å sei i 
dag. Men dei opne veitene strekkjer seg frå Plassen i vest – til Monsateigen i aust. Dette er dei to 
viktigaste område med gamal slåttemark.  
 
Stiftinga er i gang (gjennom UKL) med registrering og plan for vedlikehald av veiter i innmarka. 
Søknaden var sendt før me hadde kjennskap til veitene på Vetlaflui – i retning Øvstestølen. Arbeidet 
er enno ikkje ferdigstilt. Det er planlagt synfaring på veitesystemet saman med konsulent tidleg våren 
2022. Registreringa og kartfestinga vil letta arbeidet med vedlikehald av veiter og at vatnet vert leida 
på rett veg i framtida. Pr i dag har me ikkje denne oversikta.  
 
 
Dølevegen og vardane 
Parallelt med veita frå Øvstestølen til Vetlaflui går Dølevegen. For stiftinga har det vore kjent at det 
øvst i Bjørnstigen ligg 4 store vardar og 2 vardar i øvste Stølsdalen, i vegskiftet med stien frå 
Stølsdalen / Nørdstedalssæter.  
Den fyrste er Øykjavarden som ligg nærast Øvstestølen, så Storevarden og Dølevarden og deretter 
Nipevarden. Tidlegare eigar av Ormelid -  Erling Ormelid - er kjelda til namna. Det viser seg no at det 
ligg flire vardar innover langs Vetlaflui og parallelt med Veitene. Desse kjenner me ikkje namn på.  
 
Vardane lenger inne på høgfjellet, mot / og i Lom kommune har i hovudsak ei annan form og storleik. 
Truleg er dette knytt til at dei ligg i eit «rolegare» lende.  
 
Dølavegen vegen er teke med i UKL sin skjøtselsplan frå 2017. Målet er å koma i gang med 
restaurering av dei oppmura partia av vegen i 2023. Dvs frå tunet og øvst i Bjørnstigen 
Arbeidet skal utførast av Stibyggjaren AS sine sherpa (Geirr Vetti).   
Med restaurering av sela både på Nedstestølen og Øvstestølen vil ein få eit betre inntrykk av 

stølslandskapet i Ormelid og historia som knyter seg til vegen. Ferdsla oppover er aukande. Det vil 

også vera lettare med turar mellom Ormelid og Nørdstedalsæter/Stølsdalen, og vidare til Breheimen 

Nasjonalpark.  

 
Veg og veit som ålmenne interesser 
Dølevegen og veita går meir eller mindre paralellt frå Øvstestølen til Vetlaflui. Tek ein med 
vassføringa til Nedrelid fylgjer også denne Dølavegen ned til garden. Evt opparbeiding av denne 
strekninga har eg ikkje føresetnader for å uttala meg om.  
Det som også er tydeleg er korleis vatnet har vore spreidd i veiter i innmarka til vatning. I historisk 
rapport om Ormelid står dette (merk spesielt den hellesette grøfta - kisteveit): 

 



 
Det kan også nemnast at Ormelid ligg i eit nedbørfattigt område.  
 
Brearkeologiske registreringar i Lom 
I Lom har det i fleire år pågått Brearkeologiske registreringar der arkeologane har gjort viktige funn i 
smeltområde for isbrear. Siste sesongane har dei også «oppdaga» vardar og ferdselsvegar. Jfr 
opplysingar ser dei no at varderuter frå Skjåk – over Lendbreen til Netosæter har forbindingar til 
Dølevegen til Ormelid. For underteikna er ikkje dette noko overrasking då ein veit om det nære 
hopehavet mellom fjellbygdene i vest og aust. Det var same folket som vandra fram og tilbake frå 
mellomalderen og fram til slutten av 1800-talet. Men dette set ferdsla i området inn i ein mykje 
større samanheng.  Meir info her: Secrets Of The Ice  
 
Restaureringsplan for utmarksbygningar 
et er under arbeid ein rapport som skisserer oppattbygging av utmarksbygningar i Ormelid. Dette 
omfattar m.a.  

• Øvstestølen: 2 steinsel (eitt til garden og eitt til husmannsplassen) og eitt grisehus  

• Nedstestølen: 2 sel (eitt til garden og eitt til husmannsplassen)og ei utløe 

Alle bygningane ligg ved Dølevegen på veg opp mot Vetlaflui. Stølane er avgjerande for å forstå 

høgdegardane sin driftsprofil.  

Det er aktuelt å laga ei rundløype på Ormelid sine stølar. Då skal dei også omfatta tuftene i øvste 

Stølsdalen der vegen opp frå Stølsdalen og Dølevegen møtest. Stølen i øvste Stølsdalen vart flytta 

ned i Stølsdalen under siste «vetla-istida» sist på 1700-talet. Ved å merka mellom Øvste Stølsdalen og 

Storevarden – kan det leggjast til rette for at strekning Nørdsedalsseter – Ormelid kan verta ein 

dagstur. 

Synfaringar:  

Våren 2022 planlegg stiftinga ei synfaring i utmark knytt til vegar, ruinar og murar i utmark, og 

veitene på Øvstestølen. Dette er med utgangspunkt i nye funn som vart gjort våren 2021 og som ein 

ynskjer ei breiare fagleg deltaking på. I tillegg  

Ormelid framover 
Med bakgrunn i fredinga og dei andre nasjonale verdiane i Ormelid er det svært viktig at den gamle 
«infrastrukturen» vert restaurert og teken i bruk att i eit aktivt kulturlandskap. Det føreligg konkrete 
planar om restaurering av Dølevegen. Med ein oppgradert mellomalderveg, stølshus som vert 
restaurert og vatningsveiter vil dette auka opplevingane og forståinga av høgdegardane si driftsform.  
 

Målet må vera at også veitesystemet vert reetablert. Ikkje minst å ta det i bruk at gjennom vatning av 

innmarksområda gjennom turre sommarmånader. Til det treng med vatnet frå høgfjellet.  

https://secretsoftheice.no/


Kva innverknad øydelegginga av veitene på Vetlaflui på 1950-talet har fått på vassføringa til Ormelid 

er vanskeleg å sei då me ikkje veit tilstanden i forkant av hendinga. Det me veit er at grunneigarane 

reagerte på at dei ikkje fekk erstatning for tap av vatn. Turrlegginga kan ha hatt innverknad i form av 

redusert vass-strøyming og ei mogeleg attgroing.  

Med ein restaurert ferdselsveg frå mellomalderen og tilhøyrande mellomaldervardar og eit 
restaurert veitesystem som kanskje og kan førast tilbake til mellomalderen vil Ormelid kunna 
framstå som eit meir komplett kulturmiljø med stor tidsdjupne.  
Stiftinga sitt overordna mål er at Ormelid sin vertikale driftsstruktur skal vera lesbar i framtida og 
infrastruktur som veg og vatn er sentral i dette storslåtte kulturlandskapet.  
 
Gaupne 16.11.2021 
Torunn Løne Vinje 
prosjektleiar / styremedlem i stiftinga Ormelid 
 
 
Vedlegg: kart og fotodokumentasjon 

 
 
 
  



KART: 

 
Veitene frå Vetlaflui – til Øvstestølen og Nedststølen (denne går vidare til nabogarden Nedreli) 
 

 
Rundløype: Ormelid – Øvstestølen – Øvste stølsdalen – Stølsdalen – Øvstestølen. Ruta fylgjer 
veitesystemet frå Øvstesølen til der Dølevegen er avmerka. Utanom denne strekkja er dei småstipla 
linjene DNT-ruter.  



 
Områdefredinga jfr kmls §19 – bygningane i tunet jfr § 15. områdefredinga samsvarar med UKL-
område. Viser også automatisk freda kulturminne og område Trua naturtype slåttemark. Dølevegen 
er stipla linje frå tunet gjennom Nedstestølen og Øvstesølen og vidare mot Bjørnstigen. I området 
kring Liane / Skålhaug vart det våren 2021 funne restar etter utløer og fleire uforklarlege strukturar. 
Målet er å få ei synfaring med fagfolk våren 2022 (må gjerast før lauva sprett i skogen) 


